
107

O tiava Alonzo a andâ a sbarcâ a Isabella,

Ma se trovava allôa sempre a-ô governo

De veie e do timon da caravella

Quello Genio benefico sûperno,

Ch'ô l'aveiva sarvôu, sventando quella

Cabala d'Amerigo e de l'Inferno:

E a l'ameno villaggio ô trasportava,

Ne-ô quæ Guacanagari ô se retiava.


108

L'arrivo allôa de quelli amixi cai

Portava un grand'aggiûtto e ûn gran conforto

A Colombo e a-ô cacico in tanti guai;

Che persuasi a vicenda ä fin, che ô torto

ln lô e ne-i so compagni ô no fù mai,

Ma in pochi de chêu guasto e animo storto,

Tornavan, ravvivôu l'affetto e a stimma

Amixi e confidenti comme primma.


109

E con alleanza leale ciù di alleanze

Di re d'Europa, tanto necessaia

Pe-a so difeisa in quelle circostanze,

Façeivan uña leva straordinaia

D'ommi in tûtte e tribù de vixinanze

Da oppoñe â moltitudine contraia

D'Indien, che verso Aïti a mille a mille

Vegnivan zù da tûtte i atre Antille.


110

A Cubba ûnia pe-i generali inviti

Quest'armâ formidabile composta

De miggiæa de canoe, d'ommi infiniti

Lungo ô passo do vento, che frä costa

O l'è de Cubba mæxima e d'Aïti.

A marciava un bell'ordine disposta

Pe portâ i guai all'europea Colonia

De Cartagine e a fin de Babilonia.

